
ಜನಕ  ಉವಾಚ  ॥

ಕಾಯಕೃತ್ಯಾಸಹಃ  ಪೂರ್ವಂ  ತತೋ  ವಾಗ್ವಿಸ್ತರಾಸಹಃ  ।
ಅಥ  ಚಿಂತಾಸಹಸ್ತಸ್ಮಾದ್  ಏವಮೇವಾಹಮಾಸ್ಥಿತಃ  ॥  12-1॥

ಪ್ರೀತ್ಯಭಾವೇನ  ಶಬ್ದಾದೇರದೃಶ್ಯತ್ವೇನ  ಚಾತ್ಮನಃ  ।
ವಿಕ್ಷೇಪೈಕಾಗ್ರಹೃದಯ  ಏವಮೇವಾಹಮಾಸ್ಥಿತಃ  ॥  12-2॥

ಸಮಾಧ್ಯಾಸಾದಿವಿಕ್ಷಿಪ್ತೌ  ವ್ಯವಹಾರಃ  ಸಮಾಧಯೇ  ।
ಏವಂ  ವಿಲೋಕ್ಯ  ನಿಯಮಮೇವಮೇವಾಹಮಾಸ್ಥಿತಃ  ॥  12-3॥  ।
ಹೇಯೋಪಾದೇಯವಿರಹಾದ್  ಏವಂ  ಹರ್ಷವಿಷಾದಯೋಃ  ।
ಅಭಾವಾದದ್ಯ  ಹೇ  ಬ್ರಹ್ಮನ್ನ್  ಏವಮೇವಾಹಮಾಸ್ಥಿತಃ  ॥  12-4॥

ಆಶ್ರಮಾನಾಶ್ರಮಂ  ಧ್ಯಾನಂ  ಚಿತ್ತಸ್ವೀಕೃತವರ್ಜನಮ್  ।
ವಿಕಲ್ಪಂ  ಮಮ  ವೀಕ್ಷ್ಯೈತೈರೇವಮೇವಾಹಮಾಸ್ಥಿತಃ  ॥  12-5॥

ಕರ್ಮಾನುಷ್ಠಾನಮಜ್ಞಾನಾದ್  ಯಥೈವೋಪರಮಸ್ತಥಾ  ।
ಬುಧ್ವಾ  ಸಮ್ಯಗಿದಂ  ತತ್ತ್ವಮೇವಮೇವಾಹಮಾಸ್ಥಿತಃ  ॥  12-6॥

ಅಚಿಂತ್ಯಂ  ಚಿಂತ್ಯಮಾನೋಽಪಿ  ಚಿಂತಾರೂಪಂ  ಭಜತ್ಯಸೌ  ।
ತ್ಯಕ್ತ್ವಾ  ತದ್ಭಾವನಂ  ತಸ್ಮಾದ್  ಏವಮೇವಾಹಮಾಸ್ಥಿತಃ  ॥
12-7॥

ಏವಮೇವ  ಕೃತಂ  ಯೇನ  ಸ  ಕೃತಾರ್ಥೋ  ಭವೇದಸೌ  ।
ಏವಮೇವ  ಸ್ವಭಾವೋ  ಯಃ  ಸ  ಕೃತಾರ್ಥೋ  ಭವೇದಸೌ  ॥  12-8॥

